
ABSTRAK

Kajian ini dijalankan untuk membangun dan menilai modul dalam talian untuk Kursus
Pengajian Islam yang menggunakan pendekatan Pembelajaran Berasaskan Masalah
(e-PBM PI-Poli). Metodologi kajian yang digunakan adalah pendekatan penyelidikan
reka bentuk dan pembangunan (DDR) tiga fasa yang diasaskan oleh Richey and Klein
(2007). Fasa pertama merupakan analisis keperluan. Borang soal-selidik diedarkan
kepada 297 orang pelajar dan 32 orang pensyarah Politeknik untuk mendapatkan
pandangan terhadap keperluan pembangunan modul. Fasa kedua merupakan fasa
mereka bentuk dan membangunkan kandungan modul menggunakan kaedah Fuzzy
Delphi Method (FDM) untuk melihat persepakatan 17 orang pakar terhadap
pembangunan elemen dalam modul dan Percentage Calculation Method (PCM) untuk
melihat persepakatan 22 orang pakar terhadap kesahan elemen tersebut. Fasa ketiga
merupakan fasa pelaksanaan dan penilaian modul melalui kaedah kuasi-eksperimen.
Dapatan fasa pertama menunjukkan responden mempunyai kemahiran dan capaian
kepada alatan teknologi mudah alih serta mempunyai pandangan positif terhadap
pendekatan PBM dan e-pembelajaran. Dapatan fasa kedua menunjukkan kumpulan
pakar mencapai konsensus dari aspek kesesuaian elemen-elemen dalam mereka bentuk
modul. Dapatan kesahan modul pula mencapai lebih 70% nilai persetujuan pakar
terhadap elemen-elemen yang telah dibangunkan dalam modul. Dapatan fasa ketiga,
bagi ujian kebolehgunaan dan model pembelajaran Ibnu Khaldun, masing-masing
mencapai min pada tahap yang tinggi (> 4.00). Manakala bagi ujian-# sampel
berpasangan terhadap ujian pencapaian dan kemahiran kritis menunjukkan terdapat
perbezaan yang signifikan antara kumpulan rawatan dan kawalan, dengan nilai p .002
& .000 (p < .05). Selain itu, dapatan nilai kesan saiz kumpulan rawatan terhadap ujian
pencapaian dan kemahiran kritis mencapai tahap yang tinggi (7> = 0.16 & #*> = 0.29)
berbanding kumpulan kawalan. Kesimpulannya, dapatan kajian ini menunjukkan
pembangunan modul e-PBM PI-Poli memberi kesan positif dalam membantu pelajar
menghubungkaitkan penyelesaian senario semasa dengan nilai-nilai Islam dan
meningkatkan tahap pemikiran kritis pelajar. Implikasi kajian ini dilihat dari segi
praktikal di dalam konteks Politeknik di mana e-PBM PI-Poli boleh digunakan sebagai
bahan bantu alternatif dalam proses pengajaran dan pembelajaran.

DEVELOPMENT AND EVALUATION OF MOBILE MODULE
(e-PBM PI-Poli) FOR ISLAMIC STUDIES COURSES
IN MALAYSIAN POLYTECHNICS

ABSTRACT

This study is conducted to design and develop an online module for the Islamic Studies
Course using the problem-based approach (e-PBM PI-Poli). The research methodology
used is a three-phase design and development research approach (DDR) developed by
Richey and Klein (2007). The first phase is a needs analysis. Questionnaires were
distributed to 297 students and 32 Polytechnic lecturers to gain insights on the need for
module development. The second phase is designing and developing module content
using the Fuzzy Delphi Method (FDM) to see the consensus of 17 experts on the
development of module elements and Percentage Calculation Method (PCM) to see the
consensus of 22 experts on the validity of the elements. The third phase is the
implementation and evaluation phase of the module through quasi-experimental
method. The first phase's findings show that the respondents have the skills and access
to mobile technology tools and have a positive view of the PBM approach and e-
learning. The second phase's findings show that the expert group reached a consensus
regarding the suitability of the elements' in designing the module. The module's validity
reaches more than 70% of the value of expert agreement on the elements that have been
developed in the module. For the third phase's findings, the usability test and Ibn
Khaldun's learning model achieve a mean at a high level (> 4.00). The paired sample t-
test against achievement test and critical skills show a significant difference between
treatment and control groups, with p values of .002 & .000 (p < .05). In addition, the
findings of the value of the effect of treatment group size on an achievement test and
critical skills reached a high level (n2 = 0.16 & 12 = 0.29) compared to the control
group. In conclusion, the findings of this study show that the development of e-PBM
PI-Poli module has a positive effect in helping students to relate the solution of current
scenarios with Islamic values and increase the level of critical thinking of students. The
implications of this study are seen in practical terms in the context of Polytechnics
where e-PBM PI-Poli can be used as an alternative aid in the teaching and learning
process.

BAB 1

PENDAHULUAN

1.1 Pengenalan

Dunia hari ni telah memperlihatkan pelbagai perubahan dan kemajuan yang berlaku
dengan cepat. Perkembangan dalam bidang teknologi dan komunikasi (ICT) terus
meningkat dari semasa ke semasa tanpa ada penghujungnya. Hari ini hampir satu dekat
penuh kita hidup di tengah-tengah revolusi abad ke-21 dan mengalami satu perubahan
dalam kemajuan ICT. Tidak terkecuali bidang pendidikan yang begitu penting pada
ketika ini. Hal ini kerana pendidikan adalah satu fenomena dinamik yang sentiasa
berubah kepada kehendak, tuntutan dan keperluan semasa (Aminuddin, Haziah &
Sharifah Zarina, 2019; Abdul Halim & Mohd Najib, 2016). Bagi mereka yang tercicir
dari pendidikan, sudah pastinya akan kerugian. Hakikatnya, transformasi pendidikan
negara sentiasa berubah seiring dengan kemajuan dan menambah baik sistem bagi

meningkatkan taraf pendidikan rakyat. Keadaan ini akan memastikan semua pelajar



menikmati peluang yang sama untuk mendapatkan pendidikan berkualiti dan

seterusnya memupuk jati diri nasional dalam diri pelajar (Abd Ghafar, 2012).

Dalam dunia serba moden ini, perkembangan teknologi memainkan peranan
yang penting terutama dalam membangunkan institusi masyarakat yang
berpengetahuan. Perkembangan teknologi maklumat memberi kesan kepada interaksi
manusia dengan manusia yang lain dengan lebih mudah (Ochard & Fullwood, 2010).
Hal ini menunjukkan bahawa kesan ledakan globalisasi terhadap dunia telah
mewujudkan persekitaran yang berbeza dan mengubah cara hidup manusia, ini kerana

ia menjadikan dunia tanpa sempadan dan tidak terbatas kepada kedudukan geografi.

Situasi yang berlaku ini memberi kebimbangan kepada warga pendidik terhadap
golongan generasi remaja. Kesan dari pengaruh ini, kumpulan pemikir pembangunan
kurikulum di kebanyakan negara akan menyemak semula kandungan kurikulum untuk
memberi kesan yang lebih baik selari dengan perubahan masa (Habib & Megat Ahmad
Kamaludin, 2008). Model kurikulum bersepadu yang menggabungkan ilmu aqgli dan
ilmu nagli, ia merujuk kepada pendekatan pendidikan yang komprehensif, seimbang,
dinamik, releven dan temporari sebagai pendekatan terbaik (Zetty Nurzuliana & Ab
Halim, 2014). Terdapat beberapa kajian lepas yang menuntut penilaian semula
kurikulum Pendidikan Islam agar seiring dengan perubahan dunia semasa (Asmawati,
2007; Ab. Halim & Nik Mohamad, 2010; Khairani, 2012; Mohd Aliff, 2013; Lukman

Hakimi, 2014).



Situasi ini memberi petanda kepada pihak berwajib untuk melakukan perubahan
yang sistematik dalam sistem pendidikan semasa. Ini selari dengan Pelan Pembangunan
Pendidikan Malaysia 2015-2025 (Pendidikan Tinggi) untuk membangunkan
keseluruhan aspek kemanusiaan secara holistik merangkumi aspek jasmani, emosi,
rohani dan intelektual. Pendidik merupakan insan berperanan penting dalam dunia
pendidikan serta mempunyai pengaruh terhadap keberkesanan dalam proses pengajaran
dan pembelajaran (Kamarul Azmi & Ab. Halim, 2007). Wan Ali Akbar, Khadijah,
Mohd Isa dan Nursafra (2019) menyatakan menurut UNESCO (2017) rumusan
daripada banyak kajian mendapati wujud perkaitan rapat antara pendidik dan
pencapaian pelajar. Hal ini menjadi satu cabaran yang besar kepada pendidik bagi
membangun generasi yang bermoral dan beretika pada zaman globalisasi dan

modenisasi Kini (Khadijah & Tengku Norhayati, 2011; Abu Bakar, 2013).

Oleh itu, peranan yang dimainkan oleh pensyarah Pendidikan Islam di
politeknik amat besar kerana mereka merupakan nadi pembangun kerohanian warga
politeknik keseluruhannya. Justeru itu, pensyarah perlu melengkapkan diri dengan
nilai, daya tahan, kemampuan, kemahiran pedagogi dan kecemerlangan pengurusan
untuk bersama-sama mencorakkan agenda transformasi politeknik selari dengan
tuntutan ajaran Islam (Kamarul Azmi, 2010; Rafizah, 2010; Rosnah, 2012; Wan Ali

Akbar et al., 2019).

Dalam bab ini pengkaji memaparkan gambaran mengenai kajian yang akan
dijalankan. Aspek yang dibincangkan pada bahagian ini berkaitan dengan latar
belakang kajian, permasalahan kajian, tujuan dan objektif kajian, kepentingan kajian,

kerangka teori, kerangka konseptual kajian batasan kajian dan definisi operasi kajian.



1.2 Latar Belakang Kajian

Institusi pendidikan politeknik mula diperkenalkan di Malaysia bermula apabila
Politeknik Ungku Omar Ipoh ditubuhkan di bawah United Nations Development Plan
laitu pada tahun 1969. Pada awal penubuhannya, program-program yang ditawarkan
politeknik memberi tumpuan kepada kursus juruteknik dan beberapa kursus yang lain
termasuk perakaunan, teknologi galian, pengajian tanah dan trengkas. Sistem
pendidikan teknikal telah berkembang pesat seiring dengan kemajuan pembangunan
sektor industri negara. Hala tuju politeknik masa kini telah mengukuhkan lagi fungsi
politeknik dalam pendidikan dan latihan teknikal. Berikut adalah empat teras hala tuju
yang terdapat dalam Plan Strategik Politeknik dan Kolej Komuniti (2018-2025), iaitu;
(i) Menyediakan akses yang meluas kepada program TVET berkualiti dan diiktiraf; (ii)
Memperkasa komuniti melalui pembelajaran sepanjang hayat; (iii) Melahirkan graduan
holistik, berciri keusahawanan dan seimbang; (iv) Memanfaatkan sepenuhnya

perkongsian pintar dengan pihak berkepentingan.

Asas kewujudan Politeknik Malaysia adalah bertujuan untuk menghasilkan
tenaga kerja separa mahir dalam bidang kejuruteraan. Setelah melalui arus transformasi
dan pencorakan, Politeknik Malaysia mengorak langkah ke depan dengan mewujudkan
program baharu iaitu Program Diploma Lanjutan dan ljazah Sarjana Muda sendiri
berasaskan kepada pembelajaran berasaskan kerja (Work-Based Learning-WBL). Maka
dengan ini dapat dilihat usaha ini seiring dengan hasrat kerajaan untuk melahirkan
graduan mempunyai keperluan industri yang dapat memberi sumbangan kepada
pembangunan negara. Ini boleh dilihat kepada visi Politeknik Malaysia iaitu “Menjadi

institusi TVET premier yang diterajui industri” (Visi Politeknik Malaysia, 2018).



Dalam sistem pendidikan di Malaysia, subjek Pendidikan Islam merupakan
aspek yang penting seperti yang tercatat dalam Laporan Penyata Razak 1956 dan di
peringkat pengajian tinggi subjek berteraskan Pendidikan Islam telah perkenalkan pada
awal 1960 (Muhamad Rahimi, 2009). Pendidikan Islam adalah merupakan kursus yang
menerapkan ilmu, nilai, akhlak dan kemahiran secara bertahap bagi mengembangkan
potensi pelajar secara menyeluruh (Noor Hisham, 2011). Hal ini selari dengan Falsafah
Pendidikan Islam iaitu, suatu usaha yang berterusan untuk menyampaikan ilmu,
kemahiran dan penghayatan Islam berdasarkan al-Quran dan as-Sunnah bagi menjadi

hamba yang bertanggung jawab untuk kebaikan dunia dan akhirat.

Berdasarkan falsafah tersebut maka terciptanya matlamat-matlamat Pendidikan
Islam. Antara matlamat utama ialah untuk melahirkan manusia yang mampu memenuhi
tujuan penciptaannya (Ashraf, 1988). Matlamat ini selaras dengan firman Allah SWT

dalam Surah al-Dzariyat (51:56);

Maksudnya: “Dan (ingatlah) Aku tidak menciptakan jin dan manusia melainkan
untuk mereka menyembah dan beribadat kepadaKu”.

(Abdullah Muhammad Basmeih, 2016)

Tujuan menyembah dan beribadat kepada Allah dapat dilihat dalam konteks
peranan manusia sebagai hamba dan khalifah Allah. Oleh itu dua peranan tersebut tidak
mungkin dapat dilaksanakan tanpa menggunakan akal untuk berfikir kerana dengan
akal, manusia dapat mendekatkan dirinya kepada Allah dan menyempurnakan

agamanya (al-Ghazali, 1984).



Selain itu aspek modal insan juga menjadi fokus utama kepimpinan negara,
agenda melahirkan graduan yang holistik dengan minda keusahawanan, berakhlak,
menghayati nilai-nilai patriotisme dan jati diri beracuankan Malaysia serta menguasai
kemahiran insaniah untuk memenuhi kebolehpasaran kerja dan melahirkan penjana
pekerjaan (Pelan Pembangunan Pendidikan Malaysia 2015-2025 Pendidikan Tinggi).
Maka, Mata Pelajaran Umum (MPU) telah diperkenalkan yang bertujuan untuk
menambah baik dari struktur Mata Pelajaran Wajib (MPW) ke arah mempertingkatkan

kualiti modal insan graduan sejajar dengan matlamat.

Antara tujuan MPU diperkenalkan adalah; (i) untuk menyelaras MPW kepada
MPU di Institusi Pendidikan Tinggi; (ii) sebagai asas pembinaan negara bangsa; (iii)
langkah pengukuhan dan meningkatkan pengetahuan dan; (iv) kaedah untuk
mengaplikasikan kemahiran insaniah dalam diri pelajar (Jabatan Pengajian Tinggi
2013). Di politeknik, kursus MPU yang berteraskan Pendidikan Islam yang ditawarkan
adalah sebahagian daripada kursus wajib bagi semua pelajar Muslim sebagai prasyarat

penganugerahan sijil semua Politeknik Malaysia.

Kursus mata pelajaran umum Politeknik dimurnikan dengan menambah baik
kandungan yang lebih releven, pemetaan yang kandungan bagi mengelakkan
pertindihan, menyusun semula kandungan bagi mengikut turutan yang sesuai,
penyelarasan dan penjajaran kursus dengan kursus versi yang sebelumnya dan
pemantapan dari aspek penilaian (Yusni & Zainab Hanina, 2013). Penggubalan
kurikulum berteraskan Pendidikan Islam adalah berpandukan kepada pendekatan

Outcome Base Learning (OBE) selaras dengan perubahan besar strategi pengajaran dan



pembelajaran di Politeknik yang menerapkan OBE dalam kurikulum baharu (Manual

Pembangunan Kurikulum Program Pengajian Politeknik, 2013).

Pendekatan berasaskan OBE adalah proses pendidikan yang menggunakan
pendekatan pembelajaran dan pengajaran yang berpusatkan pelajar. Ini menunjukkan
Politeknik telah mengambil inisiatif untuk merubah pendekatan strategi pembelajaran
dan pengajaran untuk menggalakkan penglibatan pelajar secara aktif dalam proses
pembelajaran. Hal ini sejajar dengan pendidikan pada abad ke-21 lebih menjurus
kepada pembangunan modal insan berkebolehan, berfikir secara kreatif dan kritis serta
mampu menyelesaikan masalah sehingga mampu berdaya saing di peringkat global

(McCrae, 2011).

Dalam konteks politeknik, kebergantungan kepada tiga aspek penting kejayaan
politeknik menghasilkan pekerja separuh mahir iaitu kurikulum yang terancang, situasi
belajar yang sempurna dan penyediaan tenaga pengajar yang berkaliber (Surya & Ying,
2021). Bagi aspek kurikulum, kluster pembelajaran diperkenalkan pada tahun 2019
bagi menambah baik format yang sebelum ini. Usaha ini hasil dari hasrat kementerian
bagi membentuk kualiti graduan yang holistik dan bercirikan keusahawanan, perubahan
penyampaian ilmu pengetahuan dan kemahiran perlu diberi penekanan. Kluster
pembelajaran tersebut terdiri daripada (i) Pengetahuan dan pemahaman; (ii) kemahiran
kognitif; (iii) kemahiran praktikal; (iv) kemahiran interpersonal dan komunikasi; (V)
kemahiran digital dan penomboran; (vi) kemahiran kepimpinan, autonomi dan
kebertanggungjawaban; dan (viii) kemahiran etika dan profesionalisme. Bagi mencapai
kluster-kluster tersebut adalah perlu kepada pihak politeknik untuk melakukan

transformasi terhadap aspek penyampaian dalam proses pengajaran dan pembelajaran.



Berdasarkan analisis dokumen yang dijalankan mendapati matlamat, objektif
dan pendekatan kurikulum kursus Pengajian Islam di politeknik telah digubal
bertepatan dengan matlamat untuk melahirkan seorang muslim yang baik dan memiliki
ciri-ciri modal insan yang diperlukan untuk mencapai status negara maju. Jika sukatan
kursus ini dihayati dan dilaksanakan sebaiknya, maka Malaysia mampu melahirkan
sumber manusia yang berilmu, berakhlak, berkemahiran, berdaya saing dan berdaya

tahan dalam menghadapi cabaran masa Kini.

Namun hakikatnya, pengajaran dan pembelajaran yang memberi kesan besar
terhadap pembentukan diri pelajar adalah bergantung kepada kaedah pengajaran yang
digunakan oleh pendidik (Ab. Halim et al., 2012). Menurut Ab. Halim dan Nik
Mohamad (2010) terdapat beberapa persoalan perlu dilihat dalam melaksanakan
pengajaran iaitu (i) Apakah kaedah pengajaran yang sering digunakan oleh guru
Pendidikan Islam?; (ii) Adakah kaedah pengajaran yang digunakan oleh guru tersebut
berkesan?; (iii) Apakah kaedah pengajaran yang paling berkesan dalam pengajaran dan
pembelajaran Pendidikan Islam?; (iv) Apakah aspek dalam Pendidikan Islam yang
paling memberi kesan terhadap diri pelajar. Oleh itu, kemahiran pedagogi guru

Pendidikan Islam perlu dipertingkatkan (Zetty Nurzuliana et al., 2017).

Kajian Rozita Radhiah Said dan Abdul Rasid (2012), mendapati pendidik masih
mengekalkan pendekatan tradisional. Perkara ini dilihat apabila pendidik memberikan
segala perincian kandungan pelajaran kepada pelajar dalam pengajaran guru. Lebih
memeranjatkan kajian beliau melibatkan guru cemerlang. Guru cemerlang menghadapi
kesukaran memberi tumpuan individu semasa PdP apabila bilangan pelajar yang ramai

di dalam kelas. Hal ini menyebabkan guru cemerlang terpaksa memilih aktiviti PdP



yang berpusatkan guru dan berpusatkan bahan. Kesannya pendidik menjadi keletihan
dan merasa kurang bertenaga (Azizi, Jamaludin & Mazenita, 2010). Kelemahan kaedah
pengajaran ini akan menyebabkan proses pengajaran dan pembelajaran tidak mencapai
matlamat yang sebenar iaitu ke arah penghayatan nilai Islam dalam diri pelajar

(Sarimah, Ab. Halim, Mohd Kashfi, Mohd Aderi & Muhammad Mursyid, 2012).

Dapatan kajian olen Ab. Halim, Muhammad Faiz dan Kamarul Azmi (2012)
memperlihatkan bahawa kaedah pengajaran yang sering digunakan oleh guru
Pendidikan Islam ialah kaedah penerangan atau kuliah. Kaedah penerangan atau kuliah
adalah merupakan satu pendekatan pengajaran dan pembelajaran berpusatkan guru. Ini
menunjukkan bahawa guru masih selesa dan cenderung memilih pendekatan yang
berpusatkan guru (Fathiyah & Asmawati, 2017) dan kurang mengaplikasikan

pendekatan-pendekatan yang lebih berpusatkan pelajar.

Zakaria (2011) telah menjalankan kajian tentang pelaksanaan pengajaran dan
pembelajaran berpusatkan pelajar dalam kalangan guru-guru Pendidikan Islam di
sekolah -sekolah menengah kebangsaan di Malaysia. Kajian ini mendapati guru-guru
Pendidikan Islam dapat melaksanakan pendekatan berpusatkan pelajar semasa
pengajaran mereka tetapi tahapnya masih perlu diperbaiki lagi. Kaedah yang digunakan
masih banyak berpusatkan guru walaupun terdapat usaha yang dijalankan untuk
melaksanakan pembelajaran berpusatkan pelajar. Antara isu penting yang dikenal pasti
dalam kajian ini ialah kekurangan latihan-latihan yang berkaitan dengan pedagogi
terkini diberikan kepada guru-guru Pendidikan Islam di sekolah-sekolah menengah

kebangsaan. Ini menyebabkan guru-guru tidak dapat melaksanakan dengan berkesan

pembelajaran berpusatkan pelajar sebagaimana yang diperlukan dalam perkembangan

pendidikan kini.

Kajian yang telah dilakukan oleh Mohd Yusoff (2016) terhadap amalan
kreativiti pengajaran guru Pendidikan Islam di sekolah-sekolah negeri Johor untuk
mengetahui sejauh mana tahap kefahaman kreativiti, tahap kreativiti pengajaran guru
Pendidikan Islam dan pengajaran dominan guru Pendidikan Islam di sekolah-sekolah.
Dapatan kajian telah menjelaskan bahawa guru Pendidikan Islam mempunyai tahap
kefahaman kreativiti dan tahap kreativiti pengajaran yang sederhana baik dari segi
praktikal dalam bilik darjah. Menurut Rosnani dan Nor Mashila (2017) pedidik perlu
kreatif dan inovatif dalam melaksanakan proses pengajaran dan bebas dari pemikiran
lama yang membelenggu mereka dalam teknik pengajaran. Amalan inovasi dalam
pengajaran dan pembelajaran adalah anjakan yang mesti dilakukan oleh pensyarah

untuk mencapai objektif pengajaran yang berkesan (Mohd Yusoff, 2016).

Bertepatan dengan abad yang ke-21, penggunaan ICT memainkan peranan yang
amat penting bagi setiap bidang termasuk pendidikan (Choo, Halimah & Chue, 2009).
Teknologi telah melahirkan banyak kemajuan dan ruang baru dalam pembelajaran
(Lau, Lam & Zhou, 2010). Penggunaan ICT dalam kalangan pensyarah Pendidikan
Islam dapat meningkatkan keberkesanan proses pengajaran dan pembelajaran serta
memudahkan pelajar memahami kandungan pelajaran (Norliza, Mohamad Sattar &
Roseamnah, 2013; Ahmad Fkrudin, Mohd Isa & Wan Norina, 2014; Abu Yazid, 2016;
Muhammad Zulazizi, Azmil & Norhisham, 2020), dapat memberi peluang
pembelajaran yang sama kepada semua pelajar tanpa mengira latar belakang,

meningkatkan motivasi kendiri pelajar, membolehkan pelajar dapatkan maklumat

dengan cepat, meningkatkan daya kreativiti dan imaginasi pelajar (Robiah & Nor
Sakinah, 2007; Muhammad Zulazizi et al.,, 2020) dan dapat tingkatkan tahap
pencapaian kognitif pelajar (Thanabalan & Thanabal, 2015; Muhammad Zulazizi et al.,

2020).

Berlandaskan sifat Islam yang fleksibel dan terbuka, ia boleh menerima apa
sahaja strategi yang baik untuk dipraktikkan. Islam tidak melarang aspek inovasi yang
mendatangkan banyak kebaikan, cuma melihat pendidikan sebagai wahana utama bagi
menyalurkan seluruh nilai agama ke dalam bentuk pembelajaran yang dilalui oleh
pelajar (Ghazali, 2012). Oleh itu, perubahan pesat yang berlaku dalam proses
pengajaran dan pembelajaran dan adaptasi kaedah-kaedah lama dengan semasa perlu
dihubungkaitkan selagi mana tidak bertentangan dengan syariat, sebagaimana yang
dinyatakan dalam kaedah feqah ‘al-aslu fil-ashyaa’ al-ibahah’ iaitu, asal sesuatu
perkara itu diharuskan sehingga terdapat bukti yang mengubah dari keadaan semula
jadi berdasarkan al-Quran dan al-Sunnah (Kamali, 2015). Selanjutnya, Allah SWT juga

berfirman dalam Surah al-Bagarah (2:29):

Maksud: “Dialah (Allah) yang menjadikan untuk kamu segala yang ada di

bumi”.

(Adbullah Muhammad Basmeih, 2016)

Oleh yang demikian, dalam konteks Pendidikan Islam, teknologi dan inovasi
diterima sebagai salah satu pendekatan yang membantu memudahkan dan memberi
kesan positif dalam proses pengajaran dan pembelajaran dengan tidak meremehkan

persoalan utama Pendidikan Islam iaitu, pembangunan aspek afektif, kognitif dan



12

psikomotor (Ghazali, 2012). Malah, ia juga tidak menunjukkan bahawa kaedah
pengajaran terdahulu perlu ditinggalkan. Ini kerana, pembelajaran elektronik
mempunyai kekurangan dalam aspek sentuhan kemanusiaan (Clark & Mayer, 2011).
Bahkan, kaedah penyampaian pengajaran secara bersemuka dapat melengkapkan
sentuhan kemanusiaan (human contact) yang tidak didapati semasa pembelajaran

dalam talian.

Kemahiran berfikir ada salah satu aspirasi Kementerian Pendidikan Malaysia
yang perlu ada pada setiap pelajar untuk bersaing pada peringkat global (Kementerian
Pendidikan Malaysia, 2017). Kemahiran berfikir kritis dan kemahiran penyelesaian
masalah adalah merupakan elemen kluster pembelajaran yang telah dinyatakan dengan
jelas dalam pembangunan kurikulum pengajian di Politeknik. Kemahiran berfikir
secara kritis ialah merupakan satu proses disiplin secara intelek yang berfungsi aktif
dan mempunyai kemahiran dalam menyatakan konsep, membuat aplikasi, analisis,
sintesis atau menilai maklumat yang dikumpul, dijana, diperhatikan, pengalaman,
tindak balas, taakulan, atau komunikasi sebagai petunjuk kepada kepercayaan dan
tindakan (Scriven & Paul, 1992). Oleh itu, menurut Hasan Langgulung (1988) guru
Pendidikan Islam haruslah mengajar pelajar dengan asas-asas falsafah Pendidikan
Islam dengan membantu pelajar dalam proses menganalisis, mengkritik dan

mensintesis supaya mereka dapat menilai sesuatu perkara dengan baik.

Kemahiran berfikir kritis dinyatakan dalam kurikulum yang dibina secara
eksplisit supaya pendidik dapat memperlihatkan dalam proses pengajaran dan
pembelajaran bagi menggalakkan pemikiran berstruktur dan berfokus dalam kalangan

pelajar. Justeru, penekanan berfikir secara Kkritis termasuk dalam unsur yang

menghasilkan pemikiran aras tinggi, seseorang individu perlu menilai sesuatu idea
secara logik dan rasional untuk membuat pertimbangan yang sepatutnya dengan

menggunakan alasan dan bukti yang sesuai (Kementerian Pendidikan Malaysia, 2017).

Maka wajarlah pengajaran dan pembelajaran kursus Mata Pelajaran Umum di
politeknik khususnya Kursus Pengajian Islam dalam era pendidikan revolusi industri
4.0 ini mengorak langkah dan membuat anjakan pendekatan dengan memberikan fokus
kepada pengintegrasian antara teknologi, pengetahuan, kemahiran dan pembangunan
insaniah. Pembentukan modal insan menerusi pembelajaran dalam zaman ledakan
maklumat terkini memerlukan transformasi kepada pendekatan pengajaran dan
pembelajaran. Pembelajaran yang menggabungkan kemahiran utama abad ke-21
seperti kemahiran berfikir secara kritis dan kreatif, kemahiran penyelesaian masalah,
kemahiran saintifik, kemahiran belajar, kemahiran kolaborasi dan kemahiran
komunikasi (Zalina, 2006) haruslah menjadi perkara utama para pendidik dalam era

pendidikan revolusi industri 4.0.

1.3 Pernyataan Masalah

Pendidikan tinggi sering kali mengalami transformasi dalam memenuhi aspirasi dan
tuntutan pembangunan negara. Oleh itu, aspek pedagogi menjadi salah satu fokus utama
pensyarah dalam konteks penyampaian maklumat agar sentiasa bersesuaian dan selari
dengan perkembangan semasa (Robiah & Nor Sakinah, 2007; Buletin Anjakan KPM,
2015). Oleh itu, pensyarah bukan sahaja perlu menguasai bidang ilmu yang hendak

diajar sebaliknya juga perlu mempelbagaikan kaedah dan strategi pengajaran. Namun,

senario pengajaran dan pembelajaran yang berlaku di institusi pengajian tinggi (IPT)
pada masa sekarang menyaksikan kompetensi inovasi pedagogi pensyarah masih

berada pada yang sederhana (Lu, 2013 & Mohamad Marzugi & Azmil, 2017).

Terdapat sebahagian pelajar menganggap kursus selain kursus teras fakulti atau
jabatan mengganggu tumpuan mereka terhadap kursus bidang utama dan sering
dilabelkan sebagai kursus yang membosankan (Hussain, Berhannudin, Syed
Muhammad & Abdullah, 2008). Tambahan pula jika pendekatan pengajaran yang
digunakan oleh pensyarah tidak dapat menyuntik semangat pelajar untuk belajar kursus
tersebut, jika dilihat laporan penyelidikan pelaksanaan dan keberkesanan kursus TITAS
di IPTA Malaysia mendapati para pelajar dilihat mempunyai sikap sambil lewa
terhadap kursus kerana pengendaliannya kurang berjaya menarik minat pelajar untuk
mempelajari kursus berkenaan (Kementerian Pengajian Tinggi Malaysia, Laporan

Penyelidikan, 2010).

Realiti perlaksanaan pengajaran pensyarah di IPT dilihat masih mengamalkan
kaedah pengajaran dan pembelajaran konvensional (Wan Amizah, Normah & Fauziah,
2012; Yee, Kong, Siti Kahiriah, Tee & Mimi Mohaffyza, 2018). Hasil sorotan literatur
mendapati pengajaran dalam bidang Pendidikan Islam masih menggunakan pendekatan
tradisional (Muhamad Faisal et al., 2011; Ahmad Fkrudin et al., 2014; Norfarahi, Mohd
Isa & Khadijah, 2020), berpusat kepada kursus dan mengutamakan penghafalan
(Muhamad Faisal et al., 2011). Selain itu kaedah syarahan atau kuliah menjadi yang
paling digemari oleh pensyarah dalam penyampaian kursus mata pelajaran umum di
IPT (Zaid, Ahmad & Sri Rahayu, 2004; Zarina, 2007; Yusni & Zainab, 2013;

Norhapizah & Ab. Halim, 2013; Mustapha Kamal, 2015).

Kaedah dan teknik memberi kuliah secara penerangan yang diamalkan di dalam
kelas tidak dinafikan keberkesanannya namun ianya bergantung kepada kebolehan
pensyarah tersebut untuk menghuraikan segala kandungan silibus dengan baik. Jika
pensyarah tidak dapat menerangkan dengan baik, maka teknik penerangan ini tidak
sesuai digunakan kerana ia akan menyebabkan pelajar tidak dapat fokus (Suhaimi,
Hasimah & Awang Annuar, 2012). Sistem pendidikan negara yang masih
berorientasikan peperiksaan memaksa pendidik untuk menghabiskan sukatan pelajaran

yang diperuntukkan (Zaleha & Arinah, 2010).

Menerusi kajian yang dilaksanakan oleh Norhayati Fatmi, Bani Hidayat, Mohd
Huzairi, Hajarul Bahti dan Ab. Halim (2010) terhadap pelaksanaan kursus TITAS di
IPT, kajian mendapati wujud IPT yang menjalankan sesi PdP bersifat terlalu akademik
dan berorientasikan peperiksaan menyebabkan pelajar-pelajarnya kurang berminat
dengan kursus TITAS. Dapatan tersebut di perkukuhkan dengan hasil kajian Nor
Azilah, Norunnajah, Mohamad Zahir dan Siti Nor Wardatulaina (2017) ke atas pelajar
diploma aliran teknikal di sebuah IPT, dapatan menunjukkan 35% responden
menyatakan kurang berminat terhadap pembelajaran subjek TITAS dan Kenegaraan.
Manakala kajian Mohamad Azhari et al. (2012) yang merumuskan, hampir semua
daripada pelajar (78%) memberi maklum balas secara bertulis mencadangkan agar

kaedah pengajaran kursus ini diperbaiki.

Senario yang berlaku kaedah pengajaran melalui penyampaian kuliah secara
konvensional yang lebih berpusatkan kepada pensyarah dan berbentuk teori semata-
mata boleh menghalang proses PdP berkesan kerana, pelajar mendengar penerangan

konsep oleh pensyarah (Zarina, 2007; Mashitah & Marina Munira, 2011; Atif, 2013;

Ahmad Firdaus, Kamarul Azmi & Khairunnisa, 2014; Norfarahi et al., 2020) manakala
kandungannya tersedia di dalam buku teks (Zarina, 2007). Kaedah tersebut
mengurangkan motivasi pelajar untuk belajar, tidak memperkayakan pengetahuan
pelajar, menjadi kurang mahir dalam mengembangkan idea, kurang membina
pengetahuan, kurang memberi tumpuan, lemah dalam penguasaan kemahiran asas,
jemu dan bosan serta kurang penglibatan dalam interaksi bilik kuliah sehingga tidak
dapat mengembangkan minat mereka dalam pelajaran serta cenderung untuk belajar
secara pasif (Mohamad Azhari et al., 2012; Wan Zulkifli & Mohd Arip, 2012;

Norhapizah & Ab. Halim, 2013; Van Wyk, 2015; Ongeri, 2017).

Melalui penilaian dimensi input oleh Alias (2010) terhadap kursus Pendidikan
Islam di Politeknik menunjukkan aspek modul berstatus Pendidikan Islam pada
pandangan pensyarah Pendidikan Islam berada pada tahap sederhana. Seterusnya, di
dalam kajian yang lain Alias et al. (2011) mendapati, bahan-bahan rujukan untuk kursus
dalam bidang Pendidikan Islam tidak mencukupi dan tidak terkini. Perkara ini
dibuktikan lagi berdasarkan kajian Norhapizah dan Ab. Halim (2013) terhadap pelajar-
pelajar yang mengambil kursus Tamadun Islam mendapati bahan pengajaran yang
disediakan kurang sistematik, isi kandungan modul yang terlalu panjang, kandungan
pelajaran yang sukar untuk difahami (Norhapizah & Ab. Halim, 2013), malahan tiada
modul yang khusus (Norhayati Fatmi et al., 2010). Dapatan kajian Mustapha Kamal
(2015) pula, hampir keseluruhan responden dalam kajian menyarankan penambahan
sumber bahan, kepelbagaian bahan bantu mengajar dan bahan rujukan. Manakala kajian
oleh Nor Azilah et al. (2017) terhadap pelajar teknikal mendapati 93% daripada
responden menyatakan pensyarah perlu menggunakan teknologi pengajaran yang

interaktif berbanding teknik tradisional.

Oleh yang demikian, dapatan-dapatan kajian di atas perlu diberi perhatian yang
serius oleh pensyarah bidang Pendidikan Islam, kaedah pengajaran dan pendekatan
dalam pembelajaran perlu diperbaiki agar ianya dapat memenuhi keperluan pelajar dan
modul Pendidikan Islam itu sendiri. Pengkaji seperti Nur Afifah et al. (2017)
menyarankan pensyarah Pendidikan Islam perlu menyediakan ruang pembelajaran
yang disediakan dalam medium teknologi yang interaktif dan pengalaman praktikal
bagi mengatasi masalah yang dinyatakan di atas. Ini kerana teknologi membolehkan
pengajaran disampaikan dalam bentuk yang menarik dan mudah. Teknologi
membolehkan kandungan pelajaran di dalam buku dihasilkan dalam bentuk yang lebih
kreatif dan interaktif, seterusnya digabungkan menjadi modul dengan berpandukan
kepada objektif pembelajaran dan kemahiran yang ditetapkan oleh institusi pendidikan

(Robby & Patrick, 2008).

Selain itu, teknologi terkini aplikasi Web 2.0 pula membolehkan pengajaran dan
pembelajaran secara aktif dan kolaboratif dilaksanakan terutama di luar waktu
pengajaran dan pembelajaran formal di dalam kelas (Mohamed Amin, 2012). Manakala
kajian Abdul Halim dan Mohd Najib (2016) terhadap penggunaan aplikasi rangkaian
sosial dalam kalangan pelajar politeknik, jelas menunjukkan terdapat keperluan
terhadap penggunaan rangkaian sosial dalam proses pengajaran dan pembelajaran
berdasarkan nilai min keseluruhan iaitu 4.06. Hal ini menunjukkan pendidik boleh
memanfaatkan alat rangkaian sosial dalam proses menyampaikan dan melaksanakan

aktiviti pembelajaran dalam mempelbagaikan strategi pembelajaran.

Justeru, pelajar pada hari ini yang melanjutkan pengajian di institusi pengajian
tinggi telah mempunyai kemahiran awal dalam bidang teknologi dan mereka telah
bersedia untuk menerima teknologi baharu. Berdasarkan kajian Wan Zulkifli dan Mohd
Arip (2012) mendapati 96.99 peratus pelajar berminat sekiranya pensyarah
menggunakan pelbagai kaedah pengajaran. Menurut responden dalam kajian beliau,
penggunaan kaedah pengajaran yang sama seperti syarahan dan tayangan power point
menyebabkan pelajar hilang motivasi, jemu dan bosan. Ini menunjukkan bahawa
responden mengharapkan kaedah pengajaran perlu dipelbagaikan, melibatkan
teknologi agar dapat memberi minat, menarik perhatian, tidak bosan dan lebih
memahami isi kandungan pelajaran. Dalam kajian Mustapha Kamal (2015) mendapati
kaedah perbincangan melalui power point sahaja menyebabkan pelajar merasa bosan,
cepat mengantuk dan tidak memberi minat untuk mempelajari sesuatu kursus. Selain
itu, dapatan kajian Mustapha Kamal (2015) mendapati bahawa kaedah pengajaran dan

pembelajaran yang berkesan antaranya ialah penggunaan ICT dalam pengajaran.

Dalam merealisasikan sesebuah kurikulum yang dibina, elemen pemikiran kritis
amat signifikan untuk diterapkan. Hal ini kerana elemen pemikiran kritis diperlukan
untuk membantu pelajar membina pegangan hidup sebagai seorang Muslim, di mana
pelajar dapat memahami ayat-ayat al-Quran dan prinsip Islam dalam konteks situasi
semasa yang sedang dihadapi (Suhailah, 2007). Dengan bimbingan pengajaran
pensyarah, pelajar dapat analisis perbandingan, mentafsir dan merumuskan sesuatu isu
bagi memperoleh keyakinan yang menjadi pegangan sebagai seorang Muslim. Dengan
ini, pelajar dapat mengadun pengalaman yang ada dengan kefahaman dalam prinsip
Islam secara kritis bagi membuat pertimbangan sesuai ketika menghadapi masalah

dalam kehidupan seharian. (Suhailah, 2007; Rosnani et al., 2014).

Kajian yang dilakukan oleh Azizi et al. (2011) terhadap 100 orang pelajar tahun
akhir di empat buah universiti teknikal di Malaysia. kajian mendapati bahawa
kurangnya penekanan terhadap kemahiran kritis dalam pengajaran berasaskan
kejuruteraan. Dapatan berikut telah menunjukkan kaedah pengajaran pensyarah yang
tidak memberi peluang kepada pelajar untuk mewujudkan suasana pengajaran dan
pembelajaran yang aktif dalam kelas. Menurut Yahya dan Norhusna (2007) pemikiran
kritis dapat diajar dengan pelbagai kaedah yang memberi penekanan kepada cara
penyampaian yang dapat menggalakkan pelajar berfikir dan menguasai kandungan

pelajaran.

Mohd Hasril et al. (2018) telah menjalankan kajian berkaitan tahap penguasaan
kemabhiran kritis dalam kalangan 317 orang pelajar dalam bidang kejuruteraan di sebuah
IPTA di zon selatan dengan menggunakan instrumen Kemahiran Pemikiran Kritikal
Malaysia (Malaysian Critical Thinking Skills Instrument - MyCT). Analisis data
menunjukkan secara keseluruhan tahap penguasaan kemahiran pemikiran Kritis pelajar
berada pada tahap sederhana (57.76%). Dapatan ini memberi isyarat kepada pensyarah
untuk menambah baik usaha untuk menerapkan kemahiran berfikir dalam kalangan

pelajar agar dapat memahami dan menguasai kandungan pelajaran dengan baik.

Kajian oleh Ili Atigah dan Ruslin (2016) tentang sikap terhadap kemahiran
pemikiran kritikal dan hubungannya dengan prestasi akademik dalam kalangan pelajar-
pelajar di salah sebuah IPTA. Dapatan menunjukkan bahawa tahap sikap berfikir kritis
dalam kalangan pelajar pada tahap yang sederhana antara min 3.05 hingga 3.80. Ini

menunjukkan sikap pemikiran kritis telah diamalkan dan mula diaplikasikan oleh

pelajar dalam menyelesaikan masalah namun tahap amalan berikut masih berada pada

tahap hanya memuaskan dan sederhana.

Selain itu, dalam dapatan kajian-kajian lepas menunjukkan pelaksanaan
pengajaran kemahiran berfikir dalam mata pelajaran Pendidikan Islam masih kurang
diamalkan Wan Amirah, Wan Ismail, Maimun Agsha dan Mohd Isa (2016). Terdapat
isu salah faham terhadap konsep pengajaran berfikir dalam kalangan pendidik
menyebabkan pelaksanaan pengajaran kurang berkesan (Alazzi, 2008; Suhaila & Lisa,
2012). Pendidik beranggapan telah menerapkan pemikiran kritis dalam pengajaran,
namun pemerhatian di kelas menunjukkan strategi pengajaran kurang menyokong
penerapan pemikiran kritis (Nursafra, 2016). Pendidik kurang biasa dengan konsep
pemikiran kritis dan menterjemahkan mengikut kefahaman sendiri, namun kurang tepat
(Alazzi, 2008). Perkara yang sama turut disentuh oleh Jeremiah (2012) yang menyebut
perkara ini disebabkan oleh konsep pengajaran berfikir kritis yang kabur dan sukar

dilaksanakan.

Oleh hal yang demikian, pensyarah perlu kreatif untuk mempelbagaikan
pendekatan dalam proses pengajaran, seterusnya menjadikan pengajaran lebih aktif dan
dapat dihayati oleh pelajar. Norhapizah (2016) menyarankan agar pengajaran dan
pembelajaran mestilah dalam keadaan yang menyeronokkan dan memberi motivasi
kepada pelajar untuk belajar. Manakala al-Nahlawi (1987) juga menyenaraikan ciri-ciri
kurikulum Pendidikan Islam yang perlu ada, salah satunya ialah memiliki sistem
pengajaran dan bahan selaras dengan fitrah manusia, memilih pendekatan yang

fleksibel untuk disesuaikan dengan pelbagai bentuk suasana. Oleh itu, pensyarah perlu



21

mempunyai strategi yang sesuai untuk berinteraksi dengan generasi pelajar masa kini

yang lebih mencabar (Lewin, Singh, Bateman & Glover, 2009).

Justeru pendekatan pembelajaran kursus Pengajian Islam perlu dipelbagaikan
agar pelaksanaannya dapat menggabungjalinkan kesemua kemahiran yang diperlukan
oleh pelajar berdasarkan silibus kursus yang menekankan pembelajaran berfikrah iaitu
pembelajaran berdaya fikir. Proses pembelajaran ini memberi peluang kepada pelajar
untuk membina pembelajaran yang seronok dan memberangsangkan melalui
pengalaman yang mereka lalui (Nik Zarini & Salmiza, 2012). Pembelajaran juga
seharusnya mampu meningkatkan minat dan motivasi pelajar untuk menguasai
kemahiran berfikir kritis dan menekankan pembelajaran sepanjang hayat. Salah satu
pendekatan pembelajaran yang dapat memenuhi aspirasi dan matlamat pendidikan bagi
melahirkan generasi pelajar yang serba boleh menerusi strategi pembelajaran berfikrah

adalah Pembelajaran Berasaskan Masalah (PBM).

PBM merupakan satu pendekatan pengajaran yang mampu mencorakkan
generasi pelajar yang bukan sahaja menguasai pengetahuan malahan mempunyai
kemabhiran berfikir secara kreatif dan kritis yang tinggi dalam menyelesaikan masalah
(Gallagher, 1997; Cristina, Josephine & Gabriel, 2017; Farah Adlina, 2019).
Pengetahuan bukanlah matlamat utama pembelajaran dalam PBM tetapi pengetahuan
merupakan titik permulaan untuk menyelesaikan masalah dan menggalakkan
pembelajaran sepanjang hayat. Lee, Mann dan Frank (2010) menyatakan bahawa PBM
merupakan salah satu kaedah yang sesuai untuk mengurangkan amalan pengajaran dan
pembelajaran yang berpusatkan pensyarah menerusi aktiviti yang berfokuskan masalah

sebenar dan bermakna kepada pelajar. Menurut Tan (2004); Bell (2010); Savin-Baden

(2014) PBM merupakan alat yang sesuai untuk merangsang pembelajaran dalam

kalangan pelajar untuk menghadapi cabaran dalam abad ke-21.

PBM memberi kelebihan kepada entiti pelajar dan organisasi (Ayres, 2002;
Faaizah & Mulaiti, 2018) dan ia merupakan contoh terbaik bagi satu model pendidikan
yang berunsurkan persekitaran pembelajaran konstrutivisme (Savery & Duffy, 1995;
Jonassen, 1999; Gary & Max, 2004; Grob, Holmeier & Labudde, 2017) yang
menggunakan masalah sebagai stimulus dan pusat kepada proses pembelajaran. Pelajar
menjana pengetahuan baharu secara kolaboratif berdasarkan senario masalah yang
diberi. PBM memberi penekanan terhadap penyelesaian masalah dengan cara
mengemukakan masalah, seterusnya pelajar mengumpulkan maklumat berkaitan dan
menyelesaikan masalah tersebut berdasarkan dapatan kajian (Chin & Chia, 2005). PBM
juga merupakan pengajaran yang inovatif untuk menggalakkan pelajar ‘belajar cara
belajar’ melalui masalah sebenar atau hampir sebenar (Bound & Feletti, 1997;

Nurmurni et al., 2019).

Kajian oleh Jamalludin (2003) dan Cristina et al. (2017) mendapati penggunaan
pendekatan PBM yang menggunakan masalah berbentuk sebenar atau hampir sebenar
bukan sahaja mampu meningkatkan keberkesanan proses pemindahan pengetahuan
malahan juga kemabhiran dari dalam kepada alam kehidupan yang sebenar. Selain itu,
kajian oleh Aliff et al. (2017) juga banyak menunjukkan kesan positif dengan
menggunakan pendekatan PBM yang bukan sahaja meningkatkan pengetahuan,
motivasi dan sikap bekerjasama, tetapi juga menambahkan kemahiran pembelajaran
secara kendiri. Salah satu ciri utama pendekatan PBM ialah tentang pembelajaran

secara kolaboratif yakni berkumpulan, di mana pelajar akan dibahagikan kepada

kumpulan kecil untuk bekerjasama menyelesaikan masalah (Faaizah & Halimah,
2007). Kaedah pembelajaran sebegini penting dalam membina kemahiran komunikasi
dan memberi peluang kepada pelajar menyelesaikan masalah sebenar seterusnya
menjadikan pelajar lebih bertanggungjawab terhadap pembelajaran mereka sendiri

(Hamizer, Baharudin & Mohamad Bilal, 2003; Peng, 2017).

Berdasarkan tinjauan kajian yang lepas kursus dalam bidang Pengajian Islam
yang menggunakan kaedah PBM seperti Usul Figh (Irwan, Nursilah, Abdul Manan &
Azman, 2007), Pengajian Islam (Rafiuddin Afkari, Md. Akbal Abdullah, Halimi,
Shakila, Khaeruddin & Siti Marfuah, 2003), Equity and Trust (Bahiran & Asiah, 2009),
Perundangan Islam (Rahimin & Saadan, 2011), Amal Islami (Noridayu, Khadijah &
Mohd Aderi, 2016), Pendidikan Islam (Fathiyah & Asmawati, 2017), berdasarkan
kajian-kajian tersebut menunjukkan bahawa pendekatan PBM dapat memberi kesan
dalam mempelajari sesuatu topik, meningkatkan kemahiran menyelesaikan masalah,
kemahiran berfikir kreatif dan kritis, kerja berpasukan dan kemahiran komunikasi
dalam kalangan pelajar. Walau bagaimanapun kajian-kajian sedia ada yang
menggunakan pendekatan PBM dalam bidang Pengajian Islam adalah amat terhad dan

bertumpu kepada pendekatan PBM secara konvensional.

Dalam pada itu, kajian-kajian PBM berkenaan kursus dalam bidang Pendidikan
Islam pada peringkat Politeknik masih tiada. Kebanyakan kajian PBM ini lebih
tertumpu kepada kursus bidang teknikal (Buang, 1995; Khoo, 2008). Oleh yang
demikian, berdasarkan kajian-kajian yang dijalankan oleh pengkaji-pengkaji lepas jelas
menunjukkan bahawa kaedah PBM boleh dilaksanakan dalam kursus Pengajian Islam

di Politeknik bagi melahirkan pelajar berdikari, bertanggungjawab, berfikiran secara

kritis, berkolaborasi dan mempunyai kemahiran komunikasi yang positif. Ini di
perkukuhkan dengan kajian Yee et al. (2018) terhadap persepsi pelajar dan pensyarah
politeknik terhadap pelaksanaan PBM di politeknik menunjukkan bahawa pensyarah
dan pelajar mempunyai persepsi pengetahuan yang tinggi terhadap PBM (min 4.02 dan
3.73), manakala aspek kesediaan pensyarah dan pelajar terhadap pelaksanaan PBM

pula menunjukkan berada pada tahap tinggi dengan nilai min 4.16 dan 4.15.

Justeru, kajian ini dilihat amat perlu bagi membangun dan menilai Modul
Pembelajaran Berasaskan Masalah (PBM) dengan pengintegrasian teknologi (Hybrid
Problem Base Learning) sebagai bahan sokongan pembelajaran untuk kursus Pengajian
Islam di Politeknik. Kemajuan teknologi telah merubah persekitaran pembelajaran dan
penghasilan serta penggunaan bahan pembelajaran berbentuk digital yang
menggantikan buku teks fizikal (Beetham & Sharpe, 2013). Anjakan kaedah
pembelajaran daripada pendekatan tradisional kepada pembelajaran berpusatkan
pelajar melalui integrasi teknologi seharusnya dilaksanakan agar ianya bersesuaian
dengan keperluan dalam pengajaran dan pembelajaran di abad ke-21 (PAK21) ini yang
memfokuskan kepada empat kemahiran yang spesifik (4C) iaitu kemahiran pemikiran
Kritikal, Komunikasi, Kolaborasi dan Kreativiti (Panduan Pelaksanaan Pendidikan

Abad ke-21, 2017).

1.4 Tujuan Kajian

Kajian ini bertujuan untuk membangun dan mereka bentuk Modul bagi kursus
Pengajian Islam berasaskan pendekatan pembelajaran berasaskan masalah (PBM)
secara dalam talian di Politeknik Malaysia sebagai bahan bantu proses pengajaran dan
pembelajaran. Kajian ini juga akan menilai keberkesanan penggunaan modul yang
dibangunkan terhadap elemen yang diintegrasikan terhadap aspek pengetahuan dan

kemahiran pemikiran kritis pelajar.

1.5  Objektif Kajian

Bagi mencapai tujuan kajian yang dinyatakan, tiga objektif utama kajian telah dibentuk

iaitu:

Fasa I: Analisis Keperluan
I. Mengenal pasti keperluan pengguna terhadap pembangunan modul mudah
alih dalam mereka bentuk modul pembelajaran berasaskan masalah bagi

kursus Pengajian Islam (e-PBM PI-Poli).

Fasa I1: Reka Bentuk dan Pembangunan
ii. Mereka bentuk dan membangunkan modul mudah alih pembelajaran
berasaskan masalah bagi kursus Pengajian Islam (e-PBM PI-Poli) dengan
mengambil kira keperluan, aspek pengajaran dan pembelajaran dan aplikasi

teknologi mudah alih berserta modul Pengajian Islam.



26

Fasa I11: Pelaksanaan dan Penilaian
Ii. Membuat penilaian ke atas modul mudah alih pembelajaran berasaskan

masalah bagi kursus Pengajian Islam (e-PBM P1-Poli) di Politeknik.

1.6 Persoalan Kajian

Bagi mencapai objektif kajian di atas, beberapa persoalan kajian perlu dijawab iaitu:

Fasa I: Analisis Keperluan
Apakah keperluan pengguna terhadap pembangunan modul mudah alih
pembelajaran berasaskan masalah bagi kursus Pengajian Islam (e-PBM P1-Poli)
Politeknik Malaysia?
i. Apakah tahap kesukaran pembelajaran yang dihadapi oleh pelajar dan
pensyarah dalam kursus Pengajian Islam?

ii.  Apakah situasi penggunaan teknologi di kalangan pelajar?

iii.  Apakah situasi penggunaan e-kandungan sedia ada pelajar?

iv. Apakah tahap kesediaan pelajar terhadap pembelajaran secara mudah alih?

v. Apakah reka bentuk strategi pembelajaran, antara muka persembahan dan

interaksi modul yang di inginkan oleh pengguna?

Fasa I1: Reka Bentuk dan Pembangunan

Bagaimanakah untuk mereka bentuk dan membangunkan modul mudah alih

pembelajaran berasaskan masalah bagi kursus Pengajian Islam (e-PBM PI1-Poli)

yang dapat memenuhi aspek-aspek berikut?

Apakah elemen reka bentuk strategi pembelajaran terhadap pembinaan
modul bagi kursus Pengajian Islam berdasarkan kesepakatan pakar?
Apakah elemen reka bentuk antara muka persembahan modul terhadap
pembinaan modul bagi kursus Pengajian Islam berdasarkan kesepakatan
pakar?

Apakah elemen reka bentuk antara muka interaktiviti terhadap pembinaan
modul bagi kursus Pengajian Islam berdasarkan kesepakatan pakar?
Apakah tahap kesahan modul terhadap kandungan, pembelajaran

berasaskan masalah, teknologi dan bahasa berdasarkan kesepakatan pakar?

Fasa I11: Pelaksanaan dan Penilaian

Bagaimanakah penilaian modul mudah alih pembelajaran berasaskan masalah

bagi kursus Pengajian Islam (e-PBM PI-Poli) di laksanakan?

Apakah tahap kebolehpercayaan bagi modul mudah alih pembelajaran
berasaskan masalah bagi kursus Pengajian Islam (e-PBM PI-Poli)?
Apakah tahap kebolehgunaan bagi modul mudah alih pembelajaran
berasaskan masalah bagi kursus Pengajian Islam (e-PBM PI-Poli)?
Apakah proses pengajaran dan pembelajaran modul mudah alih
pembelajaran berasaskan masalah bagi kursus Pengajian Islam (e-PBM PI-

Poli) ini menerapkan model pengajaran Ibnu Khaldun?

iv. Adakah terdapat perbezaan prestasi pencapaian di kalangan kumpulan
rawatan dan kumpulan kawalan?
v. Adakah terdapat perbezaan tahap pemikiran kritis di kalangan kumpulan

rawatan dan kumpulan kawalan?

1.7  Hipotesis Kajian

Beberapa hipotesis kajian dibina untuk menguji keberkesanan penggunaan Modul e-
PBM PI-Poli terhadap pelajar bagi menguatkan dapatan kajian. Hipotesis yang
digunakan dalam kajian ini adalah hipotesis nol (Ho). Terdapat enam hipotesis kajian
dibina untuk menguji persoalan kajian pada peringkat penilaian. Hipotesis yang dibina
mewakili setiap persoalan kajian di peringkat penilaian iaitu iv dan v. Hipotesis-

hipotesis yang dibina adalah seperti berikut:

I Hipotesis kajian untuk pengujian tahap pengetahuan adalah seperti berikut:

Hipotesis 1 (Hol):
Tidak terdapat perbezaan yang signifikan terhadap skor min tahap pengetahuan ujian

pra dan pasca bagi kumpulan rawatan.

Hipotesis 2 (Ho2):
Tidak terdapat perbezaan yang signifikan terhadap skor min tahap pengetahuan ujian

pra dan pasca bagi kumpulan kawalan.

Hipotesis 3 (Ho3):
Tidak terdapat perbezaan yang signifikan terhadap skor min tahap pengetahuan ujian

pra dan pasca bagi kumpulan rawatan berbanding kumpulan kawalan.

ii.  Hipotesis kajian untuk pengujian kemahiran pemikiran kritis adalah seperti

berikut:

Hipotesis 4 (Ho4):
Tidak terdapat perbezaan yang signifikan terhadap skor min tahap kemahiran pemikiran

kritis ujian pra dan pasca bagi kumpulan rawatan.

Hipotesis 5 (Hob):
Tidak terdapat perbezaan yang signifikan terhadap skor min tahap kemahiran pemikiran

kritis ujian pra dan pasca bagi kumpulan kawalan.

Hipotesis 6 (Hob):
Tidak terdapat perbezaan yang signifikan terhadap kemahiran skor min tahap pemikiran

kritis ujian pra dan pasca bagi kumpulan eksperimen berbanding kumpulan kawalan.

1.8  Kerangka Teori Kajian

Kerangka teori kajian ini dibina hasil tinjauan literatur berkaitan teori pembelajaran dan
model pembelajaran yang mendasari modul kandungan pembelajaran berasas strategi
PBM. Kerangka teori untuk kajian ini merupakan gabungan teori serta model seperti

berikut:

{ Teori Behaviorisme | JER,
i Teori Kognitivisme !

.............................

Konstruktivisme : T

Model Pembangunan
Senario IMM-PBL

................................

Model PBL
Politeknik Temasik

Rajah 1.1. Kerangka Teori

Modul e-PBM PI-Poli dipilih untuk kajian ini, kerana ia menyediakan bahan
pembelajaran sokongan secara sistematik untuk keperluan pembelajaran abad ke-21.
Ini dapat dilihat berdasarkan aplikasi strategi PBM dalam modul yang menggabungkan
kepelbagaian kaedah pembelajaran samada secara kuliah, pembelajaran dalam talian

dan pembelajaran dalam konteks dunia sebenar (Driscoll, 2005). Tambahan pula, teori-

teori yang mendasari strategi PBM selari dengan keperluan pembelajaran abad ke-21
laitu kemahiran berfikir secara kritis, berkolaborasi, komunikasi dan kreativiti. Selain
itu, pendekatan PBM bukan sahaja mendorong pelajar untuk belajar, malah juga
memberikan motivasi pembelajaran secara berterusan (Alias, 2015) untuk mempelajari
Kursus Pengajian Islam sekaligus berpeluang membina ilmu secara aktif bersama

dengan pakar, pensyarah dan rakan-rakan.

Teori konstruktivisme menjadi asas utama di dalam modul yang dibangunkan.
Secara praktikalnya, dalam konteks PBM, terdapat dua idea utama dalam
konstruktivisme seperti penjelasan daripada Bruning, Schraw, Norby dan Ronning
(2004), iaitu pelajar aktif dalam membina idea masing-masing dan interaksi sosial
diperlukan untuk membina pengetahuan. Oleh itu, Phillips (1997) mengutarakan dua
bentuk konstruktivisme untuk menyusun idea dalam pembelajaran iaitu,
konstruktivisme psikologi dan konstruktivisme sosial. Ahli konstruktivisme psikologi
(Woolfolk, Hughes & Walkup, 2008) memberi fokus cara individu menggunakan
informasi, sumber dan pertolongan daripada orang lain untuk membina dan
memperbaiki model mental dan strategi penyelesaian masalah. Ahli konstruktivisme
sosial pula melihat pembelajaran ialah menambah kemampuan untuk menyertai orang
lain dalam aktiviti yang bermakna di dalam masyarakat dan budaya (Woolfolk et al.,

2008).

Kedua adalah teori pendidikan Ibnu Khaldun menjadi asas kepada pelaksanaan
modul yang dibangunkan ini. Teori ini menerangkan langkah-langkah yang perlu
dilakukan oleh pensyarah semasa mengendalikan modul ini dalam dan luar kelas.

Dimulai dengan menentukan objektif pembelajaran kepada pelajar, Ibnu Khaldun

(2002) sangat mementingkan objektif pembelajaran kerana ia merupakan matlamat
pengajaran menekankan isi pelajaran, kefahaman dan kemahiran yang ingin dicapai.
Seterusnya beliau menyarankan pensyarah menjelaskan dan membincangkan tajuk
yang akan diajar dengan jelas dan ringkas agar memberi gambaran dalam minda pelajar
berkaitan tajuk pembelajaran. Selain itu, penggunaan senario (masalah) dalam
penyampaian proses PdP turut ditekankan, pelaksanaannya dengan cara pembelajaran
bertahap (tadrij), iaitu dengan bermula dari yang senario mudah kepada senario yang
sukar. Selepas pelajar mendapat senario maka pelajar berbincang (al-Munakasyah, al-
Hiwar & al-Fikr) mengikut kumpulan yang kecil berkaitan isu yang diberi. Konsep
kolaborasi turut digalakkan, iaitu setiap ahli kumpulan masing-masing menyelesaikan
senario dengan berfikir memberi idea dan cadangan, rujuk pakar, di samping itu juga
pelajar diberi bantuan rujukan yang disediakan dalam modul dalam talian yang dibina
serta rujukan yang lain yang diterokai di internet dengan pemantauan dan bantuan dari
pensyarah. Hasil perbincangan, pelajar akan membentangkan dapatan masing-masing
mengikut kumpulan. Pensyarah akan memberi maklum balas, ulasan dan kesimpulan
daripada pembentangan pelajar sebagai pengulangan kepada pembentangan pelajar

(tikrar).

Seterusnya teori yang menjadi keperluan dalam pembangunan modul ini ialah
teori kognitivisme. Menurut Piaget (1971), maklumat hendaklah diperoleh dan
disimpan melalui pembelajaran pada kadar kendiri seperti yang diperlukan. Mayer
(2009) pula menyatakan teori ini pada awalnya dibina berdasarkan kajian berkaitan
dengan aktiviti pemprosesan maklumat dalam ingatan manusia seperti berfikir,
mengingat dan menyelesaikan masalah. Walau bagaimanapun aktiviti-aktiviti tersebut

bergantung kepada tahap pemprosesan maklumat dalam fikiran manusia. Maklumat

dalam bentuk pengetahuan baru akan dibina berpandukan kepada tahap pengetahuan
yang sedia ada. Teori ini memberi fokus kepada proses memperoleh ilmu pengetahuan
melalui proses celik akal iaitu prinsip teori ini adalah untuk memproses maklumat
dengan cara perbincangan, penaakulan, penyelesaian masalah dan aktiviti percambahan

fikiran.

Sementara itu teori behaviorisme memberi tumpuan terhadap perubahan
tingkah laku yang dapat dilihat dengan jelas akibat dari sesuatu rangsangan (Skiner,
1985). Good dan Brophy (1990) pula mengatakan perubahan tingkah laku berlandaskan
kepada pengalaman yang dilalui oleh individu. Menurut pengkaji yang aktif dalam teori
behaviorisme Alessi dan Trollip (2001) menyatakan bahawa peneguhan akan
meningkatkan lagi tindak balas terhadap rangsangan. Ini menunjukkan pembelajaran
berlaku dengan wujudnya perkaitan perhubungan antara suatu rangsangan dan tindak
balas. Kesan teori ini dapat dilihat dalam beberapa aspek penting seperti pengukuhan
dan pembelajaran melalui cara pengulangan, latih tubi bagi tujuan untuk mendapat

tingkah laku yang dikehendaki.

Di samping itu penerapan Model Pembangunan Senario (IMM-PBL). Model ini
di cadang oleh Albion dan Gibson (1998) menekankan mengenai masalah yang
diberikan semasa proses menyediakan senario mestilah berkaitan dengan konsep utama
pembelajaran berasaskan masalah. Oleh itu, penghasilan masalah dimulakan dengan
mengenal pasti konsep pembelajaran berdasarkan kandungan pembelajaran serta
konteks penggunaan konsep tersebut (Savery & Duffy, 1996). Menurut Faaziah dan
Muliati (2018) pembangunan senario juga perlu mengambil kira hasil pembelajaran

(learning outcomes) yang ingin dicapai di akhir pembelajaran. Konteks persembahan

kandungan senario di dalam pembelajaran PBM mestilah menyerupai keadaan atau

situasi sebenar (real life scenario) (Jonassen, 2011).

1.9 Kerangka Konseptual Kajian

Kajian ini merupakan satu kajian pembangunan dan penilaian modul pembelajaran
menggunakan kaedah pembelajaran berasaskan masalah (PBM) bagi kursus Pengajian
Islam di Politeknik. Smyth (2004) menyatakan pembentukan kerangka konseptual
kajian yang baik dapat memandu pengkaji dan memberi panduan untuk menghuraikan
makna kepada dapatan kajian. Justeru itu, pengkaji merangka satu kerangka konseptual
kajian berlandaskan model reka bentuk berarahan ADDIE (Branch, 2009) bagi
memastikan proses pembangunan berjalan secara sistematik. Selain itu, terdapat
banyak model reka bentuk yang lain, contohnya seperti Model ASSURE, Model

Hanafin & Peck, Model Robert Glasea, Model Waterfall dan sebagainya.

ADDIE adalah merupakan singkatan kepada proses analisis (Analysis), reka
bentuk (Design), pembangunan (Development), perlaksanaan (Implementation) dan
Penilaian (Evaluation). Model ADDIE dipilih kerana ia satu model asas bersifat umum,
sifatnya yang mudah dan model tersebut kebanyakannya menjadi asas kepada model-
model yang lain (Jamalludin & Zaidatun, 2003) dan reka bentuk yang menekankan
proses pengulangan pada setiap fasa serta saling berkait antara fasa. Menurut Aliff,
Mohd Isa dan Surina Akmal (2014) sekiranya fasa tersebut tidak dapat dilaksanakan
dengan baik proses tersebut boleh diulang sehingga ia mendapat hasil yang baik. Selain

itu pemilihan model ini adalah berdasarkan fokus kajian ini iaitu menghasilkan modul

dalam talian dalam bentuk web dengan gabungan multimedia menggunakan kaedah
pembelajaran berasaskan masalah (PBM). Rajah 1.2 menunjukkan aliran metodologi

pembangunan aplikasi kandungan Modul mudah alih ini.

Rajah 1.2. Proses Kerja Berdasarkan Model Reka Bentuk Instruksi ADDIE (Branch,
2009)

Dalam konteks kajian ini, model ADDIE dijadikan sebagai model sandaran
dalam mereka bentuk dan membangunkan aplikasi pembelajaran mudah alih yang
dibangunkan. Justeru itu, kerangka konsep kajian ini (Rajah 1.3) menjelaskan secara
terperinci berkenaan peringkat-peringkat yang perlu dilaksanakan dalam mereka

bentuk dan membangunkan aplikasi modul pengajaran dan pembelajaran tersebut.



36

Pembangunan dan Penilaian Modul Mudah Alih (e-PBM PI-Poli)
untuk Kursus Pengajian Islam di Politeknik

Teori Ibnu Khaldun

Model PBL Politeknik Temasik

Teori Konstruktivisme
Teori Behaviorisme
Teori Kognitivisme

A 4

Pendekatan Reka Bentuk dan Pembangunan
(Richey & Klien, 2007)

Model Reka Bentuk Bahan Instruksi ADDIE ===

(Branch, 2009)

e SPSS
i. Skor Min
ii. Peratus

e Kaedah
Fuzzy
Delphi

e PCM

A

o Kebolehpercayaan

o Model Pengajaran
Ibnu Khaldun

o Kebolehgunaan

o Kuasi Ekperimen

—

FASA L Komponen Utama
Analisis RQL |t Modul e-PBM PI-Poli
Keperluan g
\ 4 E
i e Menu Utama
FASA II: i e Menu Bantuan ,
Reka Bentuk & RQ2 e Menu Masalah (Bab 3) |
Pembangunan 51 * MenuMasalah (Bab 4) :
e Menu Pengukuhan
| e Menu Gamifikasi
v o Menu Refleksi
FASA III: 0 K .
Pelaksanaan &
Penilaian

e-PBM PI-Poli

Modul

Rajah 1.3. Kerangka Konseptual Kajian

Bagi kajian ini, melalui peringkat pembangunan Modul e-PBM PI-Poli, elemen-
elemen asas yang diberi tumpuan adalah analisis, reka bentuk, pembangunan,
pelaksanaan dan penilaian. Proses mereka bentuk dan pembangunan Modul
Pembelajaran mudah alih ini bermula dengan peringkat analisis iaitu bertujuan untuk

mengenal pasti objektif sesuatu modul dibangunkan.

Branch (2009) menyatakan peringkat ini merupakan fasa penting yang perlu
dipertimbangkan kerana, dalam penyediaan reka bentuk pengajaran, elemen asas yang
menjadi fokus utama adalah keperluan kumpulan sasaran, kemahiran sedia ada, bentuk
pembelajaran, objektif pengajaran, gaya pembelajaran dan ciri persekitaran
pembelajaran. Pada peringkat ini melihat keperluan dan kepentingan reka bentuk
instruksi dan kesediaan pelajar sebelum pembangunan sesuatu modul atas talian
dibangunkan. Selain itu, objektif dan kandungan topik silibus dilihat agar modul yang
direka bentuk memenuhi keperluan objektif silibus. Pembangunan aplikasi modul juga
perlu diambil kira keperluan logistic iaitu platform yang akan digunakan sama ada
dalam bentuk CD interaktif, web dan aplikasi mobile. Maklumat-maklumat tersebut
diperoleh melalui penggunaan soal selidik pelajar dan pensyarah, kehendak silibus dan

kajian kepustakaan.

Dalam kajian ini, pengkaji akan menggunakan Web sebagai tapak pembelajaran
maya terbuka. Ini bertujuan untuk mewujudkan komuniti pelajar, menyokong pelajar
meneroka pembelajaran, refleksi aktiviti pembelajaran dan memudahkan instruktor
mengikuti perkembangan pembelajaran pelajar serta aktiviti kolaborasi dalam talian
(Derntl & Mazzurana, 2010) serta bahan bantu dalam proses perbincangan dalam kelas.

Integrasi teknologi dalam pembelajaran secara efektif dapat dimanfaatkan untuk

meningkatkan tahap akses tanpa sempadan waktu dan ruang, kepelbagaian sumber
pembelajaran serta meningkatkan tahap kompetensi pelajar (Wijaya, 2007). Situasi ini
dapat meningkatkan kualiti pembelajaran seperti, motivasi pelajar untuk belajar
bertambah (Sarimah, 2005), mendorong pelajar berfikir tinggi dan kreatif, akses yang
lebih luas (Wijaya, 2007) dan kesan yang amat memberangsangkan terhadap
pencapaian pelajar (Mohd Aris, 2007). Oleh itu, pemilihan platform Web dalam kajian
ini bersesuaian dengan matlamat institusi peringkat tinggi yang menyasarkan dalam
Dasar e-pembelajaran Negara (2011) pada fasa ketiga 2021 hingga 2025 40% daripada
kursus yang ditawarkan mempunyai e-kandungan yang bertujuan untuk meningkatkan

tahap pembelajaran dan belajar sepanjang hayat.

Peringkat kedua dalam model tersebut adalah mereka bentuk, pada peringkat ini
adalah proses pemindahan maklumat daripada fasa analisis kepada satu lakaran fizikal
yang akan digunakan semasa proses pembinaan dan menentukan kaedah intruksional
yang digunakan. Justeru itu, aspek seperti teori Pembelajaran, strategi pengajaran dan
pembelajaran, model pengajaran, model pembangunan senario PBM, multimedia, reka
bentuk persembahan aplikasi modul menjadi aspek pertimbangkan utama pada
peringkat ini. Kepelbagaian teori dan model digunakan bagi mereka bentuk modul ini
agar pembelajaran kursus Pengajian Islam dapat tercapai objektif seperti yang telah
dikehendaki oleh silibus. Di samping itu juga penerapan elemen nilai-nilai Islam

bersepadu dapat berlaku.

Peringkat seterusnya adalah peringkat pembangunan aplikasi modul yang
melibatkan proses membangun modul dengan menggunakan aplikasi multimedia dan
alat pengarangan. Menurut Alessi dan Trolip (2001), untuk mendorong pembelajaran
secara berkesan, proses instruksi hendaklah memuatkan empat aktiviti yang penting
laitu mempersembahkan maklumat (senario masalah), manual panduan kepada pelajar,
permainan dan latihan. Justeru, pembangunan modul ini akan menerapkan keempat-
empat aktiviti tersebut bagi memastikan modul yang dibina memberi kesan yang baik
serta menepati ciri-ciri mesra pengguna, sistematik, menarik dan berpusatkan pelajar.
Seterusnya, ujian dalaman iaitu yang melibatkan pakar bidang (subject matter expert-
SME) bagi kursus Pengajian Islam akan menilai kandungan Modul. Sementara itu,

pakar ICT dan pakar PBM pula menilai aspek teknikal prototaip Modul.

Seterusnya adalah peringkat pelaksanaan. Dalam fasa pelaksanaan, pengkaji
telah menyediakan manual pengguna kepada pensyarah dan pelajar untuk memudahkan
pihak yang menggunakan modul ini agar dapat memanfaatkan bahan yang disediakan.
Sebelum modul diuji keberkesanan, pengkaji melakukan ujian rintis modul, penilaian
dilakukan oleh pelajar untuk melihat kebolehfungsian Modul digunakan dalam
pembelajaran Kursus Pengajian Islam. Setelah selesai kajian rintis pemurnian
dilakukan, selepas itu taklimat kepada pensyarah dan pelajar yang terlibat diadakan
agar pengguna dapat memahami cara untuk mengakses dan menggunakan Modul yang
telah dibangunkan. Modul ini diimplementasikan menggunakan strategi PBM yang
diaplikasikan secara dalam talian berasas sistem terbuka berbentuk web dan merupakan

bahan sokongan pembelajaran kepada kaedah pembelajaran sedia ada.

Peringkat penilaian adalah merujuk kepada proses pengujian dan penilaian
modul yang dibangunkan terhadap aspek senario PBM, Isi kandungan, penggunaan
multimedia (grafik, audio dan video) dan antara muka modul yang dibina bersesuaian.
Selain itu pengujian terhadap objektif pembangunan modul turut berlaku pada fasa ini
untuk melihat sistem berjalan dengan lancar dan mencapai objektif. Terdapat dua
kaedah pelaksanaan proses penilaian iaitu melalui penilaian dalaman (formatif) dan
penilaian luaran (sumatif) (Mohd Ridhuan & Nurulrabihah, 2020). Penilaian formatif
bertujuan untuk meningkatkan serta memperbaiki tahap keberkesanan modul yang
telah direka dan ia berlaku pada fasa-fasa sebelumnya. Sementara penilaian sumatif
adalah Penilaian dalam fasa akhir dilakukan bertujuan untuk menilai kriteria
pengajaran. Tiga aspek penilaian dalam peringkat ini adalah bagi melihat aspek
kebolehgunaan, penerapan model pengajaran Ibnu Khaldun dan keberkesanan Modul

terhadap pengetahuan dan pemikiran kritis pelajar.

1.10 Kepentingan Kajian

Kajian yang dilakukan ini menumpukan kepada pembangunan modul sokongan dalam
proses pengajaran dan pembelajaran menggunakan kaedah PBM dengan
mengintegrasikan teknologi terkini yang bertujuan untuk memberi kesan terhadap
pengetahuan dan kemahiran pemikiran kritis pelajar dalam mempelajari kursus
Pengajian Islam. Diharap kajian ini dapat memberi sumbangan kepada pelbagai pihak
terutama yang terlibat dalam bidang pendidikan khususnya dalam bidang pendidikan
Islam. Justeru, modul yang dibangunkan ini amat penting serta memberi kelebihan

kepada:

1.10.1 Pelajar di Politeknik

Modul yang dibangunkan agar dapat membantu pelajar mempertingkatkan proses
pembelajaran dan dapat mengaitkan hubungan konsep kandungan kursus dengan
kehidupan seharian serta kehidupan masa depan pelajar, menggalakkan kemahiran
penyelesaian masalah, komunikasi dan kolaborasi antara pelajar, malah membantu
membentuk kemahiran berfikir aras tinggi. Selain itu juga dapat membantu dalam
memantapkan kemahiran pelajar dalam melakukan analisis, sintesis dan penilaian
terhadap senario permasalahan yang dikemukakan secara modul atas talian bagi

menyampaikan kandungan kursus.

1.10.2 Pensyarah di Politeknik

Modul yang dibangunkan agar dapat membantu pensyarah mempertingkatkan proses
pengajaran dan pembelajaran dalam kursus ini. Malah, modul yang dibangunkan ini
diharap dapat membantu pensyarah membawa pelajar dalam mengaitkan hubungan
konsep kandungan kursus dengan kehidupan seharian serta kehidupan masa depan
pelajar. Selain itu, modul ini diharap dapat membantu pensyarah berhubung dengan
pelajar di luar waktu kuliah serta memberi peluang kepada pelajar menerokai aktiviti
pembelajaran untuk memperoleh pengetahuan dan kemahiran. Modul ini juga boleh
dijadikan contoh kepada pensyarah-pensyarah bidang Pendidikan Islam untuk

diimplemenkan dalam kursus-kursus yang lain.

1.10.3 Pihak Politeknik

Modul yang dibangunkan ini juga diharap dapat membantu pihak politeknik di
Malaysia, ini kerana modul yang dibangunkan ini menggunakan strategi pembelajaran
PBM sebagai strategi utama yang membolehkan ia menjadi satu panduan dan rujukan
dalam memenuhi keperluan transformasi proses pengajaran dan pembelajaran di
politeknik. Strategi PBM adalah berpusatkan pelajar dan diintegrasikan pula dengan
pembelajaran atas talian ia menepati dengan hala tuju sistem pendidikan politeknik
yang menerapkan Konsep Pendidikan Berasaskan Hasil (OBE) dalam kurikulum.
Kajian ini juga penting bagi memenuhi hasrat Kementerian Pendidikan Tinggi bagi
mewujudkan pembelajaran dalam talian yang tercatat dalam Pelan Pembangunan
Pendidikan Malaysia 2015-2025 (Pengajian Tinggi). Selain itu, strategi PBM ini sejajar
dengan elemen-elemen yang terdapat dalam Pendidikan Abad ke-21 (PAK21) yang

menjadi salah satu agenda kementerian.

1.11 Batasan Kajian

Kajian ini melibatkan proses pembangunan dan penilaian modul e-PBM PI-Poli
berasaskan web. Oleh itu beberapa faktor dipertimbangkan demi menjamin kualiti
kajian yang dijalankan. Beberapa batasan kajian telah ditetapkan untuk mengatasi
masalah kekangan masa dan untuk mengelak bias antara kumpulan yang terlibat.

Antara Batasan-batasan kajian adalah seperti berikut:

Kajian ini dilakukan ke atas responden yang terlibat dalam penyelidikan ini
laitu pelajar yang mengambil Kursus Pengajian Islam di sebuah Politeknik
di Negeri Perak dan hasilnya dapat juga di generalisasi kepada
pembelajaran Kursus Pengajian Islam di tempat lain dengan syarat ia
mempunyai ciri-ciri dan kemudahan yang sama dengan responden dalam

kajian ini.

Kajian ini hanya melibatkan tajuk Institusi Islam dan Islam dan Cabaran
Semasa mengikut silibus Kursus Pengajian Islam yang telah ditetapkan
oleh pihak Bahagian Kurikulum, Jabatan Pendidikan Politeknik dan Kolej
Komuniti. Pemilihan tajuk ini adalah berpandukan hasil kajian analisis
keperluan yang telah dilakukan pada fasa analisis keperluan terhadap

pelajar dan pensyarah.

Masa yang difokuskan bagi kajian lapangan terbatas kepada lapan minggu
meliputi tiga jam pertemuan seminggu berdasarkan jam pertemuan pelajar

(SLT).

1.12  Definisi Operasional

Terdapat beberapa istilah dalam kajian ini yang perlu diberi pentakrifan dengan lebih

tepat supaya lebih jelas maksudnya. Antara istilah yang digunakan adalah seperti

berikut:

1.12.1 Pembangunan

Gagne, Briggs dan Wager (2005) menyatakan, pembangunan merujuk kepada
persiapan-persiapan bahan yang akan digunakan di dalam persekitaran pembelajaran
dan merupakan satu proses yang mencabar. Pembangunan adalah pengembangan atau
proses spesifikasi reka bentuk untuk membina bahan sama ada secara bercetak atau
dalam bentuk elektronik. Berdasarkan pandangan Dick dan Carey (1996),
pembangunan sebagai objektif yang dirancang dan ciri-cirinya adalah bergantung pada

kursus yang diajar.

Dalam konteks kajian ini, proses pembangunan modul dalam talian bagi kursus
Pengajian Islam yang melibatkan proses-proses mereka bentuk, membangun,
melaksana dan menilai bahan pembelajaran yang telah dibangunkan. Pembangunan
modul kandungan pembelajaran digital ini juga merupakan proses yang terlibat dalam
membentuk matlamat dan objektif bagi memenuhi keperluan yang dikenal pasti,
menentukan sukatan-sukatan yang bersesuaian, struktur, kaedah pengajaran, bahan-
bahan dan juga membuat penilaian terhadap modul yang terhasil daripada proses-proses

tersebut (Branch, 2009).

1.12.2 Penilaian

Penilaian berdasarkan Dick dan Carey (1996) menjelaskan bahawa, proses untuk
mendapatkan maklum balas daripada kumpulan sasaran terhadap sesuatu bahan yang
dibangunkan. Manakala, Stake (2010) menerangkan bahawa, penilaian ialah penentuan
kepada tahap kualiti terhadap sesuatu yang turut merupakan proses pencarian dan

dokumentasi untuk kualiti program atau produk.

Dalam konteks kajian ini, penilaian yang dilakukan adalah berfokus kepada
penilaian secara heuristik, dalaman (formatif) dan luaran (sumatif) terhadap modul
yang telah dibangunkan. Proses penilaian oleh pelajar, pensyarah dan pakar mengambil
kira aspek pedagogi, reka bentuk, keperluan teknikal, isi kandungan, pendekatan PBM
serta keberkesanan penggunaan modul tersebut terhadap kemahiran pemikiran Kritis

dan pengetahuan pelajar.

1.12.3 Reka Bentuk Pengajaran

Morrison (2011) mendefinisikan reka bentuk intruksional adalah merupakan satu
proses untuk membantu mencipta pengajaran atau latihan dengan cara berkualiti dan
berkesan dengan berpandukan teori dan kaedah yang menitikberatkan pengisian (input)
dan pengeluaran (output). Manakala, Seels dan Richey (1994) pula menghuraikan, reka
bentuk instruksi ialah mencipta bahan konkrit instruksi dan persekitaran untuk

memastikan pelajar boleh belajar secara efektif.

Dalam konteks kajian ini, pengkaji mengaplikasikan model reka bentuk
instruksional ADDIE (Branch, 2009) sebagai model rujukan dalam menyusun dan
merancang maklumat yang sistematik bagi menghasilkan sebuah bahan pembelajaran

yang memenuhi matlamat dan objektif pengajaran.

1.12.4 Modul

Rusell (1974) menyatakan bahawa modul merupakan satu pakej pengajaran berkaitan
dengan satu unit konsep mata pelajaran. Sharifah Alawiah (1981) pula telah memberi
pengertian bahawa modul merupakan bahagian-bahagian kecil yang tersendiri tetapi
lengkap dan berkait rapat antara satu bahagian kecil dengan bahagian-bahagian kecil

lain.

Dalam konteks kajian ini, modul bermaksud satu pakej bahan pengajaran dan
pembelajaran dalam talian yang berasaskan web dengan menggunakan PBM yang

digunakan oleh pensyarah dan pelajar semasa proses pengajaran dan pembelajaran.

1.12.5 Modul Mudah Alih

Aliff et al. (2014) Modul mudah alih dalam konteks pengajaran dan pembelajaran ialah
modul atau bahan berbentuk dalam talian dan proses pembelajaran boleh berlaku di
mana-mana sahaja dan bila-bila masa. Maka gabungan perkataan ‘modul mudah alih’

menunjukkan penggunaan modul dalam talian untuk proses pembelajaran yang berlaku

sepanjang masa, tidak terhad kepada masa, sesebuah lokasi sahaja dan dalam pelbagai
peranti seperti telefon pintar, tablet, komputer riba dan lain-lain peranti tanpa wayar

(Mohamad Siri, 2018).

Dalam konteks kajian ini, modul mudah alih adalah merupakan bahan
pembelajaran yang dibangunkan secara dalam talian sebagai bahan bantu dalam proses
pembelajaran yang boleh diakses di mana-mana dan membenarkan pelajar dan
pensyarah berkomunikasi dan berinteraksi dalam melaksanakan aktiviti pembelajaran

secara aktif dan bermakna.

1.12.6 e-PBM PI-Poli

e-PBM PI-Poli merupakan singkatan perkataan kepada hasil gabungan e = ‘Bersifat
Elektronik’, PBM = ‘Pembelajaran Berasaskan Masalah”, PI = “Kursus Pengajian
Islam”, Poli = “Politeknik”. Dalam kajian ini, pengkaji memberi nama modul ini
sebagai e-PBM PI-Poli kerana lebih mudah dan senang untuk diingati serta dapat
menggambarkan pendekatan dan proses yang diguna dalam pengajaran dan

pembelajaran.

Dari singkatan tersebut dapat memberi gambaran kepada umum iaitu sebuah
modul secara dalam talian untuk kursus pengajian Islam di Politeknik dengan
menggunakan pendekatan pembelajaran berasaskan masalah. Pelajar dan pensyarah

boleh melayari modul e-PBM PI-Poli di URL: http://epbmpipoli.com/ semasa sesi

pengajaran dan pembelajaran di dalam dan di luar kelas dengan menggunakan pelbagai

peranti mudah alih yang ada.

1.12.7 Pembelajaran Berasaskan Masalah

Barrows dan Tamblyn (1980) menyatakan PBM adalah satu pembelajaran yang berlaku
akibat daripada proses kerja untuk memahami atau menyelesaikan masalah yang
dikemukakan pada awal proses pembelajaran. PBM ini adalah satu contoh pendekatan
pedagogi yang aktif kerana diakui mewakili pembelajaran berasaskan model

konstruktivisme (Savery & Duffy, 1995; Jonassen, 1999).

Dalam konteks kajian ini, iaitu prinsip-prinsip yang ada dalam PBM seperti
penggunaan permasalahan yang autentik, pembelajaran secara berkolaborasi dan
pembelajaran yang berpusatkan pelajar yang diterapkan dalam reka bentuk Modul.
Selain itu pengkaji juga menggunakan pendekatan model hibrid gabungan bersemuka
dan dalam talian dengan menerapkan elemen-elemen seperti kuliah mini, bimbingan

fasilitator, kolaborasi, tutorial, permainan dan penilaian.

1.12.8 Pembelajaran Berasaskan Web

Menurut Khan (1998) menjelaskan pembelajaran berasaskan web ialah satu bentuk
proses pengajaran dan pembelajaran menggunakan pendekatan hiperteks dan
hipermedia yang dihimpunkan dalam satu medium web untuk digunakan sebagai
sumber pengajaran bagi menghasilkan pembelajaran yang lebih bermakna. Selain itu
juga, pembelajaran ini merupakan medium menyampaikan maklumat yang pelbagai
serta mod yang disusun bagi memudahkan capaian maklumat oleh pengguna

(Baharudin, 2002).

Dalam konteks kajian ini, pembelajaran berasaskan web yang direka bentuk
menghimpunkan bahan dan aktiviti pembelajaran yang memenuhi keperluan pengguna

dalam satu medium web.

1.12.9 Kursus Pengajian Islam

Kursus Pengajian Islam merupakan kursus di bawah mata pelajaran umum (MPU) yang
ditawarkan kepada pelajar Muslim semester dua di semua Politeknik tanpa mengira
bidang dan program pengajian. al-Shargawi (1983) menyifatkan, Pendidikan Islam
sebagai satu kefahaman terhadap ajaran Islam yang membawa seorang manusia kepada

menjauhi diri dari sifat-sifat tercela dan mendekatkan diri dengan sifat-sifat terpuji.

Dalam kajian ini, Kursus Pengajian Islam adalah merujuk kepada antara subjek
Mata Pelajaran Umum (MPU) yang ditawarkan di Politeknik Malaysia, kursus ini
digubal untuk menerapkan dan melahirkan para pelajar yang mempraktikkan Islam
sebagai satu cara hidup yang syumul. la juga dapat membentuk generasi yang berupaya
menghadapi pelbagai masalah dan cabaran semasa. Justeru, Kursus Pengajian Islam ini
ditawarkan bertujuan untuk melahirkan masyarakat yang memahami tentang Islam,
memiliki pemikiran, kesedaran dan rasa tanggungjawab terhadap negara berdasarkan

prinsip-prinsip dan pemikiran Islam, agar masyarakat yang berdisiplin dapat dibentuk.

1.12.10 Pemikiran Kritis

Pemikiran kritis menurut Ennis (1985) ialah pemikiran yang bersifat munasabah,
reflektif, fokus untuk membuat keputusan terhadap apa yang perlu dipegang atau
diambil tindakan. Manakala mengikut pandangan Islam, pemikiran kritis merujuk
kepada disiplin intelek yang aktif dalam penilaian maklumat yang dijana melalui
pemerhatian, pengalaman, penaakulan atau komunikasi. Penilaian dibuat berdasarkan
prinsip Islam dan pandangan hidup Muslim bertujuan menambah baik kualiti hidup
Muslim (Muhammad Mumtaz Ali, 2012). Pemikir kritis juga, seorang yang produktif
dalam menjana maklumat, menilai kesahihan sumber maklumat, meneroka justifikasi,
melihat isu secara menyeluruh bukan secara terpisah-pisah, fleksibel terhadap isu yang

kabur dan memantau pemikiran sendiri (Ennis, 1985).

Dalam konteks kajian ini, pengkaji ingin melihat perubahan tahap pemikiran
kritis pelajar setelah menggunakan Modul PBM ini dalam proses pengajaran dan
pembelajaran dari aspek taakulan, analitikal dan logikal, kecenderungan dan andaian.
Tahap pemikiran kritis pelajar diukur dengan melalui ujian pra dan pasca dalam bentuk

soalan selidik.

1.13  Penutup

Kemampuan modul mudah alih sebagai alat yang dapat membantu pelajar dan
pensyarah dalam proses pengajaran dan pembelajaran sememangnya tidak boleh
dinafikan lagi. Penggunaan modul mudah alih dan penggunaan internet dalam
pembelajaran dapat membentuk ke arah pemikiran kreatif dan Kkritis serta
memotivasikan diri pengguna (Jonassen, 1999). Justeru tujuan kajian ini dilaksanakan
adalah untuk membangun kandungan modul atas talian bagi Kursus Pengajian Islam di
Politeknik dengan pendekatan PBM. Pembangunan modul ini diharap dapat memberi
sumbangan baru kepada perspektif Pendidikan abad ke-21 khususnya dari segi

penyediaan bahan bantu pengajaran dan pembelajaran.





